
Dari dalem peti beloen ada kedengaran soewara lagi, Gwie Tien berkata: „baik'än kita tjepet ambil bekakas, lantas boleh boeka ini peti, boekannja Keizer bikin takoet, sa'soenggoenja ija djadi hiioep kombali.”

Peti itoe sigra djoega terboeka toetoepnja, keliatan Keizer masieh merem matanja, aken tetapi soeda djadi njata njang ija hidoep kombali, ija laloe berbangkit dengen doedoek sembari berkata: „apa kamoe orang hendak binasain padakoe?”

Berampat melawani Keizer keloewar dari itoe peti sembari menjaoetin: „Toeankoe djangan tinggal katakoetan, tetepken Toewankoe poenja hati, ada hamba berampat njang djaga pada Toewankoe.”

Keizer baroe memboeka matanja mengawasin marika itoe, laloe berkata: „kami ada di acherat melarat sekali tergoda oleh segala setan-setan njang djahat, baroesan sadja kami hampir mampoes ada di dalem aèr.”

Marika bebareng menanjak: „Toewankoe ampir binasa ada di aèr mana?”

Keizer menjaoet: „kami toenggang koeda bangoes boeloe item, djalan di tepi soengi besar „Wie Swie Hoo,” keliatan ada 2 ekor ikan selagi bermain-main di atas aèr, sekoenjoeng-koenjoeng kami terdjongkongken oleh Tjoe Thaij Wee, dengen kaget kami terdjegoer di itoe soengi njang ter'amat dalem dan deres aèrnja, sasoenggoenja ampir sadja ilang dji-

